

چیئر مین کی رولنگ پر اعتراض کی غلط روایت
چیئرمین کی رولنگ کے بعد اس کے انداز اس کے نتیجے اور اس کے استدلال سے اختلاف کا حق تو ہر شخص کو رہتا ہے لیکن پارلیمانی روایات یہ ہیں کہ چیئر مین کی رولنگ کے بعد اس پر اعتراض نہیں کیا جاتا۔ علمی بحث آپ جب چاہیں کرتے رہیں، لیکن یہ ایوان کی روایت ہے اور اس سے پہلے بھی متعدد رولنگز ایسی چیئر مین نے دی ہیں۔ جن سے ہمیں اختلاف تھا لیکن ہم نے چیئر مین کی رولنگ کے بعد کبھی بھی کھلے عام اختلاف نہیں کیا۔ میری رائے میں وزیر داخلہ نے بڑی غلط روایت قائم کی ہے کہ چیئر مین کی روانگ کے بعد انہوں نے اس بحث کا دروازہ کھولا ہے جو اصولا غلط اور پارلیمانی روایات کے خلاف ہے۔
دوسری بات یہ کہ یہ چیئرمین کی صوابدید پر ہے کہ اسے کن دلائل کو بیان کرنا ہے کن کو نہیں۔ اور اس پر کوئی یہ بات مسلط نہیں کر سکتا کہ فلاں چیز بحث میں نہیں آنی چاہیے اور فلاں چیز آنی چاہیے۔ ایک ممبر کا حق ہے کہ جب وہ اپنی رائے دے رہا ہو تو جس طرح چاہے وہ رائے دے۔ لیکن یہ چیئر مین یا حج کی صوابدید پر ہے کہ اسے کس چیز کو کتنا بیان کرنا ہے اور اس کے بعد کیا نتیجہ نکالنا ہے۔ یہ بات کہ نتیجہ نکالنے کے لیے فلاں دلیل دینا چاہیے تھی اور فلاں دلیل نہیں چاہیے تھی، اس کو اٹھا نا خلاف آداب بھی ہے اور خلاف ضابطہ بھی۔
تیسری بات یہ ہے کہ اگر وزیر داخلہ ماضی میں چیئر مین کی رولنگز اٹھا کر دیکھیں تو ان کو معلوم ہوگا کہ سابقہ چیئر مین نے بڑے بنیادی مسائل پر تیس تیس چالیس چالیس صفحات کی رولنگز دی ہیں اور پوری قانونی بحث کی ہے۔ خاص طور سے ایک خاص زمانے میں تمام آرڈی نینس نافذ کیے گئے تھے جو ہماری نظر میں غیر قانونی تھے، ہم نے اس پر دستوری مسائل اٹھائے۔ اس پر انہوں نے دستوری تعبیر کے لیے پانچ جولائی سے لے کر دسمبر تک کے تمام مارشل لاہ احکامات کے حوالے دیئے۔ اس کے بعد انہوں نے ہمارے اعتراض کو رد کیا لیکن دلائل دیئے بھی اور دلائل میں اس
* یہ رولنگ اٹارنی جنرل کے زائد العمر ہونے کے باوجود تقرر پر تھی۔ 11 مارچ ۱۹۸۹ء


بات کو مانا بھی کہ جو دلائل ہم نے دیئے تھے ان میں سے بہت سی چیزیں بڑی قوی تھیں لیکن کچھ دوسری وجوہات کی بناء پر وہ اس تحریک استحقاق کو خارج کر رہے ہیں۔ ان تینوں دلائل کی روشنی میں جو بحث وزیر داخلہ نے اٹھائی ہے وہ نامناسب، نازیبا اور پارلیمانی روایات کے خلاف ہے بلکہ ان کو چیئرمین کا ممنون ہونا چاہیے تھا کہ انہوں نے بہت سے ایسے معاملات سے اجتناب کیا جو حکومت کے لیے پریشانی کا موجب بن سکتے تھے۔ انہوں نے بڑی خوبصورتی سے ان چیزوں کو بیان

